
АННОТАЦИЯ
В статье анализируется национальное законодательство, регулирующее деятельность 

спортивных агентов, понятие спортивных агентов, вопросы лицензирования спортивных 

Ҳозирда нафақат спорт, балки ижтимоий-иқтисодий соҳада ҳам вужудга келаётган қийин вазият 
туфайли спорт ташкилотлари ва спортчилар ўртасидаги шартномаларни тўлақонли бажариш, 
молиявий фаровонликка эришиш учун зарур шарт-шароитларни яратиш таҳликали вазиятни 
шаклланганлигини кўрсатмоқда. Бироқ, профессионал спорт соҳасини спорт агентларининг 
фаолиятисиз тасаввур этиш қийин. Айни пайтда агентлар профессионал спорт билан боғлиқ 
деярли барча муносабатларнинг ажралмас субъекти сифатида намоён бўлмоқда.

Спорт соҳасини ривожлантиришда, унинг жозибадорлигини ва манфаатлилигини таъминлашда 
спорт агентлиги институти алоҳида ўринга эга. Улар фаолиятининг ҳуқуқий таъминланиши эса, 
бу борадаги ижтимоий муносабатни янада қулай тарзда йўлга қўйиш имконини бериш баробарида 
спорт агентлиги фаолияти билан боғлиқ келиб чиқиши мумкин бўлган ҳуқуқий муаммоларнинг 
ҳал этишга қулай ва мустаҳкам замин яратади.

Спорт агенти фаолиятини тартибга солиш бўйича миллий қонунчилик таҳлили. Спорт 
агентлиги профессионал спортда хизмат кўрсатиши ва бу хизмат эса, айнан фойда олиш учун 
ҳақ эвазига амалга оширилишини инобатга оладиган бўлсак, спорт агенти бевосита шартномавий-
ҳуқуқий фаолиятнинг мустақил субъекти ҳисобланишига алоҳида эътибор қаратиш лозим бўлади. 
Бинобарин, улар фаолиятини шартномаларсиз тасаввур этиб бўлмайди. 

Ўзбекистон Рсепубликасида амалда бўлган норматив-ҳуқуқий ҳужжатлар таҳил этилганида 
спорт бўйича агент фаолияти билан боғлиқ нормалар умумий ҳолда кўрсатилганлиги маълум 
бўлди. 

Хусусан, “Жисмоний тарбия ва спорт тўғрисида”ги Ўзбекистон Республикаси Қонунида 
спорт бўйича агентга таъриф берилган бўлиб унга кўра спорт бўйича агент — спортчи номидан 
ва унинг манфаатлари учун шартнома асосида фаолият кўрсатадиган, тузилган шартномалар 
шартларига ва спортчининг ҳуқуқларига риоя этилишини кузатиб борадиган шахс ҳисобланади 
[1, 3-модда].

Яна бир норматив-ҳуқуқий ҳужжатда, яъни Ўзбекистон Республикаси Вазирлар Маҳкамасининг 
2020 йил 22 май 311-сон қарорининг 6-бандида Ўзбекистон футбол ассоциациясига Халқаро Футбол 
Ассоциациялари Федерацияси (ФИФА) талабларига мувофиқ салоҳияти юқори футболчиларни 
профессионал даражада тайёрлаш, уларнинг хорижий давлатларнинг нуфузли футбол клубларида 
профессионал фаолият олиб боришини таъминлаш, шунингдек, футболчиларнинг ҳуқуқ ва қонуний 
манфаатларини ҳимоя қилиш мақсадида Футбол бўйича агентлар (воситачилар) фаолиятини 
тартибга солиш ва уларни аккредитациядан ўтказиш тартибини ишлаб чиқиш ва амалиётга жорий 
этиш вазифаси белгиланган [2].

Спорт бўйича агент фаолиятига доир ўтказилган таҳлиллар юқоридаги 2 та нормадан 
бошқа бирор қоидалар Ўзбекистон қонун ҳужжатларида келтирилмаганлигини кўрсатди.

Умуман олганда мавжуд норма ҳам спорт бўйича агентнинг фаолият юритишига асос бўлиб 
ҳисобланади. Бироқ, спорт бўйича агенти фаолитининг бугунги кундаги спорт муносабатларининг 
шаклланиши ва ривожланишидаги аҳамиятини инобатга олсак, юқоридаги нормаларнинг айрим 

жиҳатларини такомиллаштириш зарур бўлиб ҳисобланади. 
Хусусан, тадбиркорлик соҳасида спорт ташкилотларини бошқаришнинг ижтимоий-иқтисодий 

ва ташкилий бошқаруви соҳасида тадқиқот иши олиб борган С.А.Остроухов қуйидагиларни 
таъкидлаб ўтади, “таъкидлаш керакки, спорт ижтимоий-иқтисодий ҳодиса сифатида кўплаб 
спорт ташкилотларининг бирлашмасидир, янада аниқроқ айтганда бу ташкилотлар спорт саноати 
тизимини ташкил қилади. Бу саноат субъектлари иштирокчилар сонига кўра индивидуал ва 
жамоавий ташкилотларга бўлинади. Индивидуал субъектлар тадбиркор сифатида спорт агенти ёки 
адвокат сифатида фаолият олиб борадилар. Шунингдек, спорт ташкилотлари ташкилий-ҳуқуқий 
жиҳатдан фойда олишни мақсад қилган ёки фойда олишни мақсад қилмаган турларга бўлинади. 
Спорт агентлари томонидан амалга оширилаётган ишларнинг самарадорлиги бевосита уларнинг 
тадбиркорлик фаолиятига асоссиз аралашувларни олдини олиш ва айрим иқтисодий қоидаларни 
истисно этиш билан боғлиқ” [3, Б. 20-21, 73-74].

Спорт агенти фаолияти бўйича чет эл тажрибаси. Ўзбекистон қонунчилигидаги таъриф 
спорт агенти фақат профессионал спортчи тарафида, унинг манфаатларини ифода этиши 
мумкинлиги белгилаган. Ҳолбуки, спорт агенти нафақат спортчи балки тренер ва профессионал 
спорт клуби манфаатларини ифода этиш учун ҳам кенг кўламли фаолият кўрсатиши мумкин. 
Бундай ҳолат спорт ва спорт муносабатлари ривожланган мамлакатлар тажрибасидан бизга 
маълум.

Масалан спорт агенти профессионал спорт клублари учун:
клуб аъзолигига номзодлар қидириш, улар билан шартномалар тузиш ишларини бажариш; 
спорт соҳасида клублар учун селекция ишларини олиб бориш;
клубларга ҳомийларни жалб қилиш;
клуб учун маркетинг ишларини юритиш каби қатор ҳизматлар билан шуғулланиши спорт 

муносабатлари ривожланган давлатларнинг кенг тарқалган амалиётидан бизга маълум.
Бу борада Франция қонунчилиги таҳлилидан бизнинг давлатимизга ҳам фойдаланиш 

мумкинлиги кўринмоқда. Жумладан, Франция спорт кодексининг L222-10- моддасига кўра, спорт 
агенти унга мурожаат қилган бир томоннинг манфаатида ҳаракат қилиши, ва бу жараёнда фақат 
унга мурожаат қилган томон ҳақ тўлаши мукминлиги белгиланган. Бундан ташқари, Франция 
спорт кодексининг талабига кўра спорт агентига тўланиши мумкин бўлган суммани унга мурожаат 
қилган томон белгилайди фақат ушбу сумма тузилган шартнома миқдорининг 10% дан ошиши 
мумкин эмас [4].

Шунингдек, мазкур қоидаларнинг бажарилишини кузатиб бориш, бажарилмаган ҳолларда 
тегишли жазо чораларини қўллаш учун тузиладиган шартномаларнинг нусхалари тегишли спорт 
федерацияларига тақдим этилиши мажбурий ҳисобланади.

Маълумки, спорт агентининг бугунги кундаги энг асосий вазифаларидан бири ўзи фаолият 
юритаётган клубни мумкин бўлган банкротликдан ёки унинг таркибий тузилмасини ўзгариши 
мумкинлигидан, шунингдек, спортчи учун пайдо бўлиши мумкин бўлган катта йўқотишлардан, 
иш берувчининг молиявий аҳволи хавф остида қолаётганлигидан раҳбариятни огоҳлантириши 
шарт. Бироқ, миллий қонун ҳужжатларимизда агентнинг бундай мажбуриятлари ҳақида умуман 
сўз кетмайда, албатта шартномада кўрсатиб ўтилган бандлар бундан мустасно. Лекин спорт агенти 
ва спортчи, федерация ёки клуб билан тузилган шартномада бундай бандлар қайсидир ҳужжатга 
асосланганлигини ёки шундай вазифалар белгилаб ўтилганлигини кўрмайсиз. Нима бўлганда ҳам 
ҳатто агент ўзи вакили бўлган спортчининг меҳнат шартномасини бекор қилишга ёрдам беришга 
ҳам ҳақли эмас. Чунки у тегишли спорт турлари бўйича амалдаги нормалар соҳасида ҳам, умумий 
спорт ҳуқуқи соҳасида ҳам мутахассис эмас.

Ҳудди шундай муаммолар Россия Федерациясининг спорт соҳасига оид қонун ҳужжатларида 
ҳам борлигини ҳуқуқшунос тадқиқотчи олимлар М.И.Брагинский, В.В.Витрянский, “Aслида, 
спорт агенти юзага келиши мумкин бўлган салбий оқибатларнинг олдини олиш, раҳбариятни 
огоҳлантириш вазифасини бажариши керак” дея ўз нашрларида таъкидлаб ўтишган [5, Б. 268].

Шундан келиб чиққан ҳолда, спорт агентининг шартномасини бажариш пайтида мижозининг 
манфаатларини ҳимоя қилиш, ўз навбатида нафақат бошқа ташкилотлар олдида ҳуқуқларни 
ифода этиш, балки спортчининг иши билан боғлиқ барча муҳим ҳолатлар юзасидан раҳбариятга 
маълумотлар тақдим этиш мажбуриятини юклаш керак. Бу эса, агентнинг ўзига хос масъулиятини 
ошишига, ўз устида ишлайдиган, рақобатбардош, малакали мутахассис вужудга келишига замин 
бўлади.

“Бозор механизмининг абадий аксиомаси - хизмат қанчалик яхши бўлса, шунча кўп талабга эга 
бўлади – бу профессионал спорт соҳасида ҳам амал қилади” [6].

Бундан ташқари, яхши хизмат кўрсата оладиган агентларнинг пайдо бўлиши натижасида 
корпорация томонидан тақдим этилган агентнинг паст сифатли ҳаракатларидан ҳимоя қилиш 
тизими мавжуд эмас. Шунга кўра, спортчи унинг ҳуқуқлари ва манфаатларини профессионал 
ҳимоя қила оладиган воситачини ўзи танлаш ҳуқуқига эга бўлади.

Деярли барча давлатларда спорт агенти спортчини бир клубдан бошқасига, шу жумладан чет 
давлатнинг клубларига ўтказиш ишларида иштирок этади. Россия Федерациясида спортчи ва 
агент ўртасидаги муносабатлар асосан фуқаролик қонунчилиги ва Федерациянинг “Жисмоний 
тарбия ва спорт тўғрисида”ги Қонуни билан тартибга солинади [7], унинг доирасида агентлик 
шартномаси тузилади. Футбол, хоккей ва баскетбол каби спорт турлари бўйича федерациялар 
агентларни лицензиялаш ёки аккредитациядан ўтказиш ишларини ўзлари амалга оширишади. 
Ушбу амалиёт агентлар ҳаракатини қонунийлаштириш, субъектларнинг ўзаро жавобгарлигини 
белгилаш ва умуман агент мақомини ошириш учун зарурдир. Одатда, “ўйинчи агенти” мақомига 
даъвогарларнинг асосий шартлари қуйидагилардан иборат:

тегишли спорт турлари бўйича локал ҳужжатларни билиш;
соҳа бўйича ўзига яраша ҳурмати бўлиши ва судланганлик ҳолатини йўқлиги;
наркологик ва психоневрологик диспансерларда рўйхатда турмаслиги;
допинг ёки коррупцияга оид низоларда қатнашмаганлиги;
агент фаолияти жараёнида юзага келиши мумкин бўлган касбий жавобгарликни суғурталаш.
Барча агентлар спорт федерациялари веб-сайтларида, шунингдек тегишли спорт тури бўйича 

халқаро спорт ташкилотларининг веб-сайтларида эълон қилинади.
Шундай қилиб, профессионал спорт агентлари Россия спорт федерацияларининг маҳаллий 

қоидаларига мувофиқ берилган лицензияга (аккредитация тўғрисидаги гувоҳнома) эга бўлган 
жисмоний ва юридик шахслар бўлиши мумкин.

Бироқ, Россия Федерациясининг фуқароларини чет элда ишлаш учун Россия Федерацияси 
Ҳукуматининг 2006 йил 23 декабрдаги 797-сонли “Россия Федерацияси фуқароларини Россия 
Федерациясидан ташқарида ишга жойлаштириш билан боғлиқ фаолиятни лицензиялаш тўғрисидаги 
низомни тасдиқлаш тўғрисида”ги 16-сонли қарорига биноан Россия Федерациясининг ФМС 
лицензиясига қўйиладиган талаблар, спорт агентлари учун тадбиқ этилмайди ва ушбу амалиёт 
ўртасида ҳеч қандай боғлиқлик йўқ [8, 256-модда]. Бу эса, айни бир соҳада бир неча лицензиялаш 
тизимларининг мавжудлигини кўрсатади.

“Жисмоний тарбия ва спорт тўғрисида”ги Белорусь Республикасининг Қонунида спорт 
агентларининг фаолияти юзасидан 47-1-моддаси мавжуд бўлиб, унда спорт агентининг ҳуқуқлари, 
мажбуриятлари тегишли тайёргарликдан ўтганлиги ҳамда спорт агенти ва профессионал спорт 
субъекти ўртасида тузилган фуқаролик-ҳуқуқий шартноманинг шартлари тўғрисида тушунчалар 
келтирилган [9].

Хорижий давлатарда спорт агентларига юқорида кўрсатиб ўтилган мажбуриятларни 
юкланишидан мақсад шуки, агент ўта маҳоратли тадбиркор бўлиши лозим. Чунки у спортчи 
фаолияти билан боғлиқ бўлган деярли барча амалиётларда, шу жумладан ишга жойлаштириш, 
меҳнат шартномаларини тузиш, молиявий аҳволни бошқариш каби ишларда иштирок этади. Аммо 
спортнинг барча турларида ҳам агентга бўлган эҳтиёж мавжуд эмас. Масалан, бадиий гимнастика, 
дзюдо, қиличбозлик каби спорт турларида спортчилар ва мураббийларни иш билан таъминланиши 
асосан хорижий давлат спорт федерацияларининг таклифига биноан амалга оширилганлиги сабабли 
aгент хизматлари талабгир эмас, чунки ушбу спорт турлари тижорат асосида ўтказилмайди.

Ўтказилган таҳлиллар асосида тақдим этилган таклифлар. Спорт агенти фаолиятига оид 
бошқа бир қатор давлатлар қонунчилигини таҳлил қилган ҳолда унга қуйидагича таъриф беришни 
таклиф қилиб, қонунчиликка қўшимчалар киритиш таклифини илгари сурмоқчимиз.

Жумладан, “спорт бўйича агент бу – доимий ёки вақтинчалик асосида, фойда олиш мақсадида 
спорт фаолияти билан боғлиқ шартномалар тузиш ишларинини амалга оширувчи юридик ёки 
жисмоний шахсдир”. 

Албатта, бу фаолиятни амалга оширишга қўйиладиган талаблар қонун ҳужжатларда 
белгиланиши лозимлигини ҳам эътибордан четда қолдирмасмаса мақсадга мувофиқ бўлар эди.

Шунингдек, спорт агентининг шартномавий ҳуқуқ ва мажбуриятлари билан боғлиқ умумий 
масалалар, айрим спортчилар (масалан вояга етмаган шахсларни профессионал спортга жалб 

қилиш билан боғлиқ спорт агентлиги хизмати) билан спорт агентлиги шартномасини тузишнинг 
ўзига хос хусусиятлари қонунчиликда белгиланиши лозим деб ҳисоблаймиз.

Спорт агентлиги фаолиятидаги нормаларнинг таҳлилидан шуни ҳам айтиш мумкинки, 
Ўзбекистонда бу фаолиятни амалга ошириш учун рухсат олиш, акредитациядан ўтиш ёки 
лицензияга эга бўлиш талаб этилмайди. Ҳозирги ҳолатда спортчи ва ҳар қандай шахс қонунчиликда 
белгиланган оддий шартнома тузиш асосида спорт бўйича агент мақомида ўз фаолиятини амалга 
ошириши мумкин. Бу эса, агент фаолиятини қонун ҳужжатлари ижроси таъминланаётганлигини 
давлат томонидан кузатиб бориш имконини бермайди. Шунингдек, бу фаолият натижасида 
даромад кўрувчи спорт бўйича агент солиқларни тўлашини таъминлашнинг тўлиқ ҳуқуқий 
механизми таъминланмаганлиги кўринади.

Хулоса қилиб шуни айтиш мумкинки, Ўзбекистонда спорт агентларини фаолиятини тартибга 
солувчи яхлит қонун ҳужжатлари мавжуд эмас. Спортчилар бошқа давлат спорт ташкилотлари 
билан тегишли шартномаларни тузиши учун чет эл агентларига мурожаат қилишига тўғри келади. 
Aгент фаолияти билан боғлиқ қонунчилик базаси ва аниқ лицензиялаш тизимининг йўқлиги 
сабабли жисмоний тарбия ва спорт тизимини чет эл даражасида ривожлантиришнинг имконияти 
чегараланганлиги ҳам кўринмоқда.

